
Annotatsiya. Maqolada sanoat korxonalarida innovatsion boshqaruv samaradorligini oshirishning nazariy va amaliy 
jihatlari tizimli tahlil qilingan. Innovatsion boshqaruvning korxona raqobatbardoshligi, ishlab chiqarish unumdorligi va 
qo‘shilgan qiymat hajmiga ta’siri iqtisodiy ko‘rsatkichlar asosida baholangan. Tadqiqotda innovatsion faoliyatni strategik 
rejalashtirish, moliyalashtirish manbalarini kengaytirish, risklarni boshqarish va raqamli texnologiyalarni joriy etish 
masalalari yoritilgan. Shuningdek, investitsiya resurslari cheklanganligi, kadrlar salohiyatining yetarli emasligi hamda 
boshqaruv mexanizmlarining nomukammalligi asosiy muammo sifatida aniqlangan. Ilg‘or xorijiy tajriba umumlashtirilib, 
sanoat korxonalarida innovatsion boshqaruvni takomillashtirish bo‘yicha amaliy tavsiyalar ishlab chiqilgan.

Kalit so‘zlar: innovatsiya, boshqaruv, innovatsion boshqaruv, yuqori texnologik mahsulot, innovatsion faoliyat, innovatsion 
ixtisoslashuv, sanoat korxonasi, raqobatbardoshlik, texnologik modernizatsiya, samaradorlik ko‘rsatkichlari.

Abstract. The article provides a systematic analysis of theoretical and practical aspects of enhancing innovation 
management efficiency in industrial enterprises. The impact of innovation management on company competitiveness, 
production productivity, and added value was assessed based on economic indicators. The study addresses strategic 
planning of innovation activities, expansion of financing sources, risk management, and the implementation of digital 
technologies. In addition, limited investment resources, insufficient personnel potential, and imperfect management 
mechanisms were identified as key challenges. Advanced foreign experience was summarized, and practical 
recommendations were developed to improve innovation management in industrial enterprises.

Keywords: innovation, management, innovation management, high-tech product, innovative activity, innovation 
specialization, industrial enterprise, competitiveness, technological modernization, performance indicators.

Аннотация. В статье проведен системный анализ теоретических и практических аспектов повышения 
эффективности инновационного управления на промышленных предприятиях. Влияние инновационного 
управления на конкурентоспособность предприятия, производственную эффективность и объем добавленной 
стоимости оценивалось на основе экономических показателей. В исследовании рассмотрены вопросы 
стратегического планирования инновационной деятельности, расширения источников финансирования, 
управления рисками и внедрения цифровых технологий. Также ограниченность инвестиционных ресурсов, 
недостаточный потенциал персонала и несовершенство механизмов управления были выявлены как 
основные проблемы. Обобщен передовой зарубежный опыт и разработаны практические рекомендации по 
совершенствованию инновационного управления на промышленных предприятиях.

Ключевые слова: инновация, управление, инновационное управление, высокотехнологичный 
продукт, инновационная деятельность, инновационная специализация, промышленное предприятие, 
конкурентоспособность, технологическая модернизация, показатели эффективности.

K I R I S H
Bugungi kunda mamlakatimizda amalga oshirilayotgan islohotlarning ustuvor yo‘nalishlari milliy 

iqtisodiyotning turli tarmoqlariga innovatsion loyihalarni joriy etishni jadallashtirish, jumladan sanoat korxonalari 
tomonidan innovatsion mahsulotlarni ishlab chiqarish, boshqaruvga oid innovatsiyalardan amaliyotda keng 
foydalanish orqali yuqori iqtisodiy o‘sish ko‘rsatkichlariga erishish, shuningdek, O‘zbekistonning global 
reytinglardagi pozitsiyasini yanada oshirishga qaratilgan hisoblanadi.

Mamlakatimizda oxirgi yillarda iqtisodiyotni innovatsion rivojlanish yo‘liga o‘tkazish maqsadida amalga 
oshirilayotgan islohotlarga ustuvorlik berilib kelinmoqda. Xususan, O‘zbekiston Respublikasi Prezidentining 
Oliy Majlisga Murojaatnomasida: “…biz O‘zbekistonni rivojlangan mamlakatga aylantirishni maqsad qilganmiz, 
bunga faqat jadal islohotlar, ilm-ma’rifat va innovatsiya orqali erishish mumkin” [2], deyilgan. Ushbu fikrlar 
mamlakatimizda milliy iqtisodiyot tarmoqlari, jumladan sanoat korxonalari innovatsion boshqaruvining tashkiliy-
iqtisodiy mexanizmini takomillashtirishning uslubiy asoslarini tadqiq etish dolzarb va ilmiy-amaliy ahamiyatga 
ega ekanligini ko‘rsatadi.

Keyingi yillarda mamlakatimizda sanoat korxonalari innovatsion boshqaruvini rivojlantirish amalga 
oshirilayotgan islohotlarning ustuvor yo‘nalishlaridan biri hisoblanadi. Jumladan, “2030-yilga borib, O‘zbekistonni 
Global Innovation Index dagi TOP-50 mamlakatlar qatoriga kiritish rejalashtirilgan. Ushbu maqsadga erishishda 
mamlakatimiz ushbu indeksda qayd etilgan past indikatorlar bo‘yicha pozitsiyasini yaxshilash ustuvor vazifa 
sifatida 2022–2026-yillarga mo‘ljallangan Yangi O‘zbekistonning Taraqqiyot strategiyasida belgilangan” [1]. 
Ushbu holat mamlakatimizda sanoat korxonalari innovatsion boshqaruvi samaradorligini oshirishga qaratilgan 
ilmiy-amaliy tadqiqotlarni o‘tkazish zaruriyatini keltirib chiqaradi.

Tadqiqot mavzusining dolzarbligi. Mamlakatimiz iqtisodiyotida sanoat korxonalarining jadal rivojlanishi, 
ularning tashkiliy tuzilishining tobora murakkablashib borishi, faoliyat yo‘nalishlari va turlari ko‘lamining 
kengayishi natijasida boshqaruv funksiyalari murakkablashgani kuzatilmoqda. Shu bilan birga, sanoat korxonalari 
innovatsion boshqaruvi samaradorligini oshirish zaruriyati paydo bo‘lgan. Xususan, 2022–2026-yillarga 
mo‘ljallangan Yangi O‘zbekistonning Taraqqiyot strategiyasida “Iqtisodiyotga innovatsiyalarni keng joriy qilish, 
sanoat korxonalari va ilm-fan muassasalarining kooperatsiya aloqalarini rivojlantirish” [1] ustuvor maqsad 
sifatida belgilangan.

Tadqiqotning maqsadi sanoat korxonalari innovatsion faoliyatining samaradorligiga ta’sir ko‘rsatuvchi 
omillarni tizimli tahlil etish, ularni guruhlash va korxonalar innovatsion boshqaruvi samaradorligini oshirishga 
qaratilgan ilmiy takliflar hamda amaliy tavsiyalar ishlab chiqishdan iborat.

T A D Q I Q O T  M E T O D O L O G I YA S I
Ilmiy maqolani yozish jarayonida ilmiy tadqiqot metodlari sifatida tizimli tahlil, tarixiy va mantiqiy yondashuv, 

induksiya va deduksiya, analiz va sintez, qiyosiy va selektiv tanlab tadqiq qilish, shuningdek, monografik tahlil 
va guruhlash usullari qo‘llanilgan.

Mavzuga oid adabiyotlar tahlili
Innovatsiya atamasi lotincha “innovation” so‘zidan olingan bo‘lib, yangilash, o‘zgartirish kiritish degan 

ma’noni anglatadi. Ushbu atama iqtisodiy adabiyotga ilk bor Y. Shumpeter tomonidan kiritilgan bo‘lib, olim 
innovatsiyani iqtisodiy kategoriya sifatida quyidagicha ta’riflaydi:

“Yangi turdagi iste’mol tovarlari va xizmatlari, jumladan, korxonalarning egallagan bozor hajmini oshirishda 
noodatiy shakldagi ishlab chiqarish jarayonlarini boshqarish amaliyotini tashkil etish, yangi turdagi transport 
vositalaridan foydalanish yoki ularni amaliyotga tatbiq etish innovatsiya deb baholanadi” [3].

U.E. Sauder va A.S. Nashar innovatsiyani bozor talabidan kelib chiqib, yangi yoki takomillashtirilgan 
mahsulotlar, amaliyotda foydalaniladigan yangi yoki takomillashtirilgan texnologik jarayonlar, ijtimoiy ehtiyojlarni 
qondirishga qaratilgan yangi xizmatlar va yangicha yondashuvlarda mujassamlashgan faoliyat natijasi sifatida 
ta’riflaydilar [4].

P. Drukerning fikricha, Innovatsion faoliyat – bu yangi biznesni ochish va yangi xizmatlarni ko‘rsatish uchun 
tadbirkor o‘zgarishlardan foydalanish va ularning yangi imkoniyatlarini oshirishni nazarda tutuvchi muhim 
vositadir”.

U muvaffaqiyatli faoliyatning asosiy tamoyili sifatida mavjud imkoniyatlar tahlili va mulohaza qilishning 
muhimligiga e’tibor qaratib, “innovatsion faoliyatning maqsadga yo‘naltirilganligi va tizimliligi” asosiy ahamiyatga 
ega, deb hisoblaydi [5].

O‘zbekistonlik iqtisodchi olimlar SH.N. Zaynutdinov [6], A.A. Madaliev [7], D.Sh. Odieva [8], N.M. Rasulov 
[9], B.B. Baxtiyorov [10] va boshqalar o‘z ilmiy izlanishlarida sanoat korxonalari innovatsion boshqaruvi 
samaradorligini oshirishda inson omilining o‘rni, yuqori malakali kadrlarga bo‘lgan talab, shuningdek, 
innovatsion ishlanmalardan foydalanishning uslubiy asoslarini o‘rganishgan.

Iqtisodiy adabiyotlarda ushbu masala yuzasidan olib borilgan tadqiqotlar tahlili shuni ko‘rsatadiki, 
iqtisodiyotni modernizatsiyalash sharoitida sanoat korxonalarida innovatsion boshqaruvning tashkiliy-iqtisodiy 
mexanizmini takomillashtirish, korxona boshqaruvida innovatsiyalardan foydalanish amaliyotini kengaytirish 
va ishlab chiqarish samaradorligini oshirishda innovatsion loyihalarni amalga oshirishning tashkiliy-iqtisodiy 
mexanizmini takomillashtirish zarurati mavjud.

T A H L I L  V A  N A T I J A L A R 
Sanoat korxonalari innovatsion boshqaruvi samaradorligiga ta’sir ko‘rsatuvchi omillarning nazariy tahlili 

natijalariga ko‘ra, ularni ichki va tashqi omillarga guruhlash mumkin. Tadqiqotlar natijasida aniqlanganidek, 
sanoat korxonalari innovatsion boshqaruvi samaradorligini oshirish, avvalo, korxonada innovatsiyalarni 
amaliyotga tatbiq etish samaradorligini oshirish bilan bir qatorda, korxonaning milliy va xalqaro raqobatbardoshlik 
darajasini oshirishga yetarli shart-sharoitlar yaratishi kerak.

Iqtisodiyotni modernizatsiyalash, ishlab chiqaruvchilar o‘rtasidagi raqobatning chuqurlashuvi va iqtisodiy 
munosabatlar tizimida innovatsiyalarning jadal rivojlanishi sharoitida sanoat korxonalari innovatsion boshqaruvi 
samaradorligiga ta’sir ko‘rsatuvchi ichki va tashqi omillar zamonaviy shart-sharoitlarni hisobga olgan holda 
tahlil qilinishi lozim.

Ichki omillar korxona innovatsion boshqaruvi samaradorligiga bevosita ta’sir etadi va quyidagilardan iborat:
1.	 Tadbirkorlik qobiliyati. Tadbirkorlik qobiliyati korxona rahbari va bo‘lim boshliqlariga xos insoniy fazilat 

bo‘lib, innovatsion faoliyatni rivojlantirishning muhim tarkibiy qismidir. Shaxsda tadbirkorlik qobiliyati yuqori 
bo‘lgani sari, u yangiliklarni ishlab chiqish va amaliyotga tatbiq etishga intiladi. Korxona rahbariyati innovatsion 
faoliyatni qo‘llab-quvvatlashda, investitsiyalar samaradorligini ta’minlashda, ITTKI va innovatsion loyihalarni 
moliyalashtirishda hamda korxona xodimlarini rag‘batlantirishda ustuvorlik yaratadi.

2.	 Korporativ madaniyat va boshqaruv. Korxona rahbariyati quyidagi holatlarni ta’minlashi kerak:
o	 Vazifalarning adolatli va shaffof taqsimlanishi;
o	 Innovatsiyalarni amaliyotga tatbiq etish va sinov jarayonida barcha ierarxik darajalar ishtirokini 

ta’minlash;
o	 Innovatsion faoliyatga oid axborot bilan barcha xodimlarni muntazam xabardor qilish.
3.	 Menejerlar va kadrlar malakasi. Innovatsion jarayonlarning samaradorligi menejerlarning kasbiy 

malakasi va ko‘nikmalari bilan uzviy bog‘liqdir. Shu bilan birga, yuqori malakali innovatsion menejerlar, 
muhandislar va olimlarga bo‘lgan talab yuqori bo‘ladi.

4.	 Axborot va kommunikatsiya tizimi. Raqamli texnologiyalar va axborot-kommunikatsiya tizimlari korxona 
innovatsion faoliyatining samaradorligiga bevosita ta’sir qiladi. Bu tizim korxona tashkiliy tuzilmasining barcha 
bo‘g‘inlarini qamrab olishi va innovatsion g‘oyalar bo‘yicha axborot oqimini ta’minlashi lozim.

5.	 Ierarxik tuzilma va bo‘linmalarning ishtiroki. Korxona tarkibiy bo‘linmalari soni, ularning holati, 
innovatsion loyihalardagi ishtirok huquqi va mas’uliyat taqsimoti samaradorlikni belgilaydi.

6.	 Bozorga yo‘naltirilganlik. Innovatsion mahsulot bozorga mos kelishi va uning iste’molchi talabini 
qondirishi korxona foydasini oshiradi. Innovatsion marketing faoliyatiga alohida e’tibor qaratish lozim.

Tashqi omillar esa korxona innovatsion boshqaruvi samaradorligini qo‘llab-quvvatlaydi:
1.	 Maslahat va konsalting xizmatlari. Sanoat korxonalariga innovatsion faoliyatni tashkil etish va 

rivojlantirish bo‘yicha davlat yoki xalqaro markazlar tomonidan maslahat xizmatlari ko‘rsatiladi. Masalan, 
AQSHda 389 ta konsultativ markaz faoliyat yuritadi, ularda 11 400 yuqori malakali mutaxassis xizmat ko‘rsatadi. 
Tokio shahrida “Sanoat sohasi konstruktsiyasi bo‘yicha Yaponiya tashkiloti” kichik va o‘rta korxonalar uchun 
yangi texnologiyalar, innovatsion mahsulotlar va loyihalarni amalga oshirish bo‘yicha ilmiy-amaliy ko‘mak 
beradi. Shunga o‘xshash tashkilotlar Yevropa Ittifoqi mamlakatlarida ham faoliyat yuritadi.

2.	 Moliyaviy yordam. Innovatsion loyihalarni ishlab chiqish va amalga oshirishda korxonalarga tashqi 
manbalar, bank kreditlari, lizing va davlat tomonidan ajratiladigan soliq imtiyozlari orqali moliyaviy qo‘llab-
quvvatlash ta’minlanadi.

3.	 Innovatsion faoliyatni rag‘batlantirish. Davlat dasturlari orqali sanoat korxonalarining innovatsion 
faoliyatini qo‘llab-quvvatlash amalga oshiriladi. Misol uchun, AQSH, Kanada, Germaniya, Yaponiya, Frantsiya 
va Buyuk Britaniya davlatlari kichik innovatsion biznes subektlarining xarajatlarining 20–50 foizini qoplab 
beradi.

4.	 Qonunchilik bazasi. Innovatsion faoliyatni tartibga soluvchi huquqiy me’yoriy hujjatlar, imtiyozlar, 
qo‘llab-quvvatlovchi dasturlar va boshqa iqtisodiy munosabatlarni tartibga soluvchi normativ hujjatlar mavjud 
bo‘lishi lozim.

X U L O S A  V A  T A K L I F L A R
Tadqiqotlarimiz natijalariga ko‘ra, sanoat korxonalarida innovatsion boshqaruv samaradorligini oshirish 

uchun korxonaning innovatsion salohiyatini hisobga olgan holda maqsad va vazifalarni aniqlash zarur.
Tahlillarga ko‘ra, sanoat korxonasida samarali innovatsion boshqaruv quyidagi bosqichlarda amalga 

oshiriladi:
1.	 Innovatsion boshqaruv maqsadi va vazifalarini aniqlash.
Bu bosqichda korxonaning ixtisoslashuv sohasi inobatga olinadi va quyidagi yo‘nalishlar bo‘yicha 

maqsadlar belgilanadi:

o	 innovatsion mahsulot yoki yangi texnologiyalar yaratish orqali korxonaning bozordagi 
raqobatbardoshligini oshirish;

o	 yangi bozorlarga chiqish;
o	 ish yuritish ko‘lamini kengaytirish va boshqa strategik vazifalar.
2.	 Korxonaning innovatsion imkoniyatlarini baholash. Bu bosqichda quyidagi ko‘rsatkichlar tizimidan 

foydalaniladi:
o	 ilmiy-texnik salohiyat;
o	 innovatsiyalarni kommertsiyalash darajasi;
o	 innovatsiyalarni boshqarish tizimi;
o	 innovatsiyalarning iqtisodiy samaradorligi.
Jahon amaliyotida korxonalarning innovatsion imkoniyatlarini baholashda “TAT” (Turn Around Time) 

ko‘rsatkichlar tizimi keng qo‘llaniladi. Bu ko‘rsatkich innovatsion mahsulot bozorga kirib kelishi yoki unga talab 
uyg‘onishidan boshlab, bozorning to‘yingunga yetguncha bo‘lgan davrda korxonaning innovatsion salohiyatini 
baholash imkonini beradi.

3.	 Korxonaning innovatsion faoliyati yo‘nalishini aniqlash.
o	 Agar korxona innovatsiyalarni ishlab chiqaruvchi sifatida faoliyat yuritishni tanlasa, u holda innovatsion 

ishlanmalar yaratish, ilmiy tadqiqotlar olib borish va yangi texnologiyalarni ishlab chiqish bilan shug‘ullanuvchi 
maxsus ishchi guruh shakllantiriladi. Shu bilan birga, ularga qulay ish sharoitlari yaratish zarur.

o	 Agar korxona innovatsion jarayonlarda o‘zlashtiruvchi sifatida ishtirok etishni tanlasa, u holda ilmiy-
tadqiqot tashkilotlari bilan shartnomalar tuzish orqali, ishlab chiqilayotgan yangi mahsulot va texnologiyalarni 
amaliyotga joriy etish imkoniyati yaratiladi.

Shu nuqtai nazardan, yuqorida ta’kidlangan fikrlar va tavsiyalar asosida sanoat korxonalarida innovatsion 
boshqaruvni tashkil etish uzoq muddatli istiqbolda yuqori samaradorlikka erishishga yordam beradi. Shu bilan 
birga, bu jahon bozorida mahalliy ishlab chiqaruvchilarning raqobatbardoshligini yanada oshirish uchun zarur 
shart-sharoitlarni yaratadi.

